
РЕАДМИССИЯ ТУРАЛЫ КЕЛІСІМДЕРДІ ІСКЕ АСЫРУДАҒЫ 
КЕЙБІР МӘСЕЛЕЛЕР

Бүгінгі күні кеңінен етек алып жатқан 
қарқынды иммиграциялық процестер мемлекет-
тік және қоғамдық қауіпсіздікті қамтамасыз ету 
мәселесінің өзектілігін нықтай түсуде. Заңсыз 
миграциямен күрестің басым бағыттарының бірі 
ретінде осы саладағы, әсіресе, Тәуелсіз Мемле-
кеттер Достастығының мүше мемлекеттерімен 
(ТМД) ынтымақтастықтың, реадмиссия туралы 
келісімдерді әзірлеу мен жасасуды қоса алғанда, 
халықаралық-құқықтық базасын жетілдіру бо-
луы қажет.  

Соңғы жылдары Қазақстан Республикасының 
қатысуымен реадмиссия туралы келісімдерді 
жасасу процесін жандандыруға бағытталған 
бірқатар халықаралық актілер әзірленгенді. Осы-
лайша, ТМД мүше мемлекеттерінің 2009-2011 
жылдарға арналған заңсыз миграциямен күрес 
саласындағы ынтымақтастық бағдарламасының 
1.1.3-тармағына сәйкес ТМД мүше мемлекет-
терінің реадмиссия туралы екіжақты келісім-
дерді жасасуы процесін 2011 жылға дейін 
аяқтау ұсынылған [1]. Реадмиссия туралы 
келісімдерді жасасу ТМД мүше мемлекеттерінің 
құқық қорғау органдары мен миграциялық 
қызметтерінің миграциямен күрес саласындағы 
ынтымақтастығының басты бағыттарының бірі 
ретінде айқындалған. 1998 жылғы 6 наурыздағы 
ТМД мүше мемлекеттерінің заңсыз миграция-
мен күрес саласындағы ынтымақтастық тура-
лы келісімге мүше мемлекеттердің бірлескен 
комиссиясы да заңсыз миграциямен күрес 
ісіндегі жоғары практикалық тиімділігі бар 
халықаралық-құқықтық құрал болып табыла-
тын реадмиссия туралы келісімдерді екіжақты 
негізде жасасу жұмысының іске асуына ерекше 
назар аударған болатын [2]. 

Реадмиссия туралы келісімдерді жасасу 
процесін жылдамдатуға жанама бағытталған 
қадамдардың тағы бірі ретінде 2008 жылғы                       
14 қарашадағы ТМД мүше мемлекеттерінің 
еңбекші мигранттары мен олардың отбасы 

Бекен Аяна Тоқсанбайқызы,
ҚР Заң шығару институты Лингвистика орталығы 
НҚА және халықаралық шарттар жобаларына ғылыми 
лингвистикалық сараптама секторының кіші ғылыми қызметкері

мүшелерінің құқықтық мәртебесі туралы кон-
венцияны атап өтуге болады. Аталған актінің 
16-бабына сәйкес еңбекші мигранттардың 
қабылдаушы тарапта болу мерзімі аяқталғаннан 
кейін және ақылы еңбек қызметін көрсеткеннен 
кейін, сондай-ақ қабылдаушы тараптың 
миграциялық заңнамасын бұзған жағдайда, 
қабылдаушы тарап пен еңбекші мигранттар 
тұрақты тұратын тарап оларды кері қайтару 
мәселесін шешуге қатысты барлық қолда бар 
шараларды, оның ішінде реадмиссия туралы 
келісімдерді жасасу арқылы да қолданады [3].

Дегенмен, реадмиссия туралы келісімдерді 
жасауға кедергі келтіретін бірқатар факторлар 
да орын алады. Олардың ішіндегі ең негізгісі 
– елеулі қаржылай шығындар. Мемлекеттік 
мәжбүрлеу шарасы ретіндегі реадмиссияны іске 
асыру реадмиссиялауға жататын тұлғаларды 
айқындаумен, оларды ұстаумен, құжаттамалық 
қамсыздандырумен, арнайы мекемелерде ұстау-
мен, оларды қабылдаушы мемлекетке берумен 
байланысты айтарлықтай шығындарды қажет 
ететіні белгілі. 

Осыған орай, реадмиссия туралы әрбір жеке 
алынған келісімді жасасуды экономикалық 
тұрғыдан егжей-тегжейлі негіздеу қажеттілігі ту-
ындайды. Осылайша, Қазақстан мен еуропалық 
елдер арасындағы реадмиссия туралы келісімді 
жасасудың әлеуметтік-экономикалық салдарын 
бағалау қиынға соғады. Оның қазақстандық 
тараппен орындалуы бірқатар әлеуметтік-
экономикалық проблемалардың пайда болуымен 
ғана емес, сонымен қатар, құқықтық сипаттағы 
мәселелермен де ұштасатын болады. Көптеген 
мигранттар үшін транзитті мемлекет болып та-
былатын Қазақстан заңсыз мигранттардың «до-
норлары» саналатын көршілес мемлекеттер-
мен тиісті келісімдерге әлі де отырмаған. Сол 
себепті мұндай азаматтарды одан әрі өткізудің 
айтарлықтай қиындықтар туғызатыны анық. 

Заңсыз мигранттармен қамсыздандырушы 

мемлекеттердің реадмиссия туралы келісімдерді 
жасасуға ниет білдірмейтіндері түсінікті де. 
Бұл орайда «донор» мемлекеттерді осындай 
келісімдерді жасасуға ынталандыратын ша-
раларды қолдану практикасы айтарлықтай 
қызығушылық туғызады. Бұған көрнекі мы-
сал ретінде аумағы арқылы Еуропаға заңсыз 
мигранттардың негізгі ағыны келіп түсетін 
Украинаға қатысты ЕО-тың саясатын атап 
көрсетуге болады. Атап айтқанда, «Миграциялық 
процестерді басқару саласындағы әлеуетті 
нығайту» жобасы шегінде ЕО Волын және Чер-
ниговск облыстарында заңсыз мигранттарды 
уақытша ұстауға арналған екі пунктіні салуға 
қаражат бөлген болатын. Ынталандыру саяси 
құралдар арқылы да іске асуы мүмкін. Мәселен, 
ЕО-тың Ресей Федерациясына қатысты ынта-
ландыру шарасы калининградтық транзит бой-
ынша дауларды реттеу болып табылды. 

Реадмиссия туралы келісімдерді жаса-
су кезінде сұрау салынатын мемлекеттің осы 
келісімдер шеңберіндегі міндеттемелерін орын-
дау бойынша қаржы-экономикалық мүмкін-
діктерін бағалау маңызды орынға ие, соны-
мен қоса, қажет болған жағдайда, аталмыш 
келісімдер шеңберіндегі міндеттемелерді орын-
дамау салдарынан туындаған қарызды өтеудің 
балама әдістерін қосымша көздеген жөн. 

Реадмиссия шығындарын өтеу тетігінің 
жеткілікті деңгейде ойластырылмағандығы 
мәселесі де ерекше көңіл аударарлық. Осылай-
ша, бүгінгі таңда мұндай механизм Қазақстан 
Республикасының қатысуымен жасалған келі-
сімдерде негізінен реттелмеген.   

Бұл саланы зерттеушілердің пікірінше, ре-
адмиссияны іске асыруға мемлекет тарапы-
нан жұмсалған айтарлықтай қаржылай және 
материалдық шығындар мәселесін тиісті 
шығындарды реадмиссиялауға жататын тұлғалар 
есебінен өтеу жөніндегі механизмді әзірлеу 
мен енгізу жолымен ішінара шешуге болады. 
Айта кетерлік жайт, шығындар өзге субъектілер 
қаржысы есебінен де өтеле алады.  

Реадмиссия туралы келісімдерді орындау 
қиындықтары мемлекетаралық өзара іс-қимыл 
тетіктерін әзірлеу қажеттілігімен де етене 
байланысты. Себебі реадмиссия бойынша іс-
шараларды іске асыруға бірнеше мемлекеттің 
мемлекеттік билік органдары қатысады. Одан 
басқа, реадмиссияның жекелеген сатыларын 
іске асыру кезінде мемлекетішілік деңгейде 
ведомствоаралық өзара іс-қимылды барынша 
тиімді түрде ретке келтірген маңызды. Әртүрлі 
мемлекеттердің мемлекеттік билік органдары-
ның өзара іс-қимылын айтарлықтай қиындататын 
мән-жайлардың бірі ретінде реадмиссия мәселе-

лерінің мемлекеттік биліктің әртүрлі органдары 
құзыретіне кіретіндігін атап өтуге болады. Бұл 
мәселені миграция  саласындағы органдардың, 
құқық қорғау органдарының өзара іс-қимыл ту-
ралы келісімдерге отыруы арқылы шешуге бола-
ды деп пайымдаймыз.  

Реадмиссия туралы келісім мәтіндерін әзірлеу 
мен оларды одан әрі іске асыру барысында ба-
сты назар ұлттық және халықаралық актілер 
ережелерін ескере отырып, адам және азаматтың 
құқықтары мен бостандықтарының қамтамасыз 
етілуіне аударылуы тиіс. Реадмиссия туралы 
келісімді іске асыру кезінде адам және азаматтың 
құқықтары мен бостандықтарын сақтау мәселесі 
Қазақстан Республикасына ғана тән емес екенін 
атап өткен жөн. Осылайша, 2009 жылғы қаңтарда 
қызметі адамның (оның ішінде, мигранттардың 
да) құқықтары мен бостандықтарын қорғаумен 
тікелей не жанама байланысты 20-дан астам 
халықаралық ұйым реадмиссия туралы 
келісімдерге қатысты ашық хат жариялады. 
Онда аталмыш келісімдерді іске асыру барысын-
да жол берілген негізгі бұзушылықтар жайында 
баяндалған [4].  

Еркiн жүрiп-тұру, мекендейтін жерді және 
тұрғылықты мекенжайды өз қалауынша таңдау 
құқығы кез келген санаттағы мигранттардың 
құқықтық мәртебесінің ажырамас бөлігі бо-
лып табылады, ол адам құқықтары жөніндегі 
көптеген іргелі халықаралық актілерде әмбебап, 
тұлғалар шеңбері бойынша шектелмеген құқық 
ретінде бекітілген. Бұл ретте айта кетерлік жайт, 
еркін жүріп-тұру құқығы абсолютті сипатқа ие 
емес.  

Халықаралық нормалар жүріп-тұру бостан-
дығын шектеу мүмкіндігін де көздейді: еркiн 
жүрiп-тұру құқығы және тұрғылықты ме-
кенжайды өз қалауынша таңдау бостандығы, 
сондай-ақ өзiнiң туған елiн тастап шығуға құқық 
мемлекеттік қауiпсіздiктi, қоғамдық тәртіпті, 
халықтың денсаулығы мен имандылығын 
немесе басқа адамдардың құқықтары мен 
бостандықтарын қорғау үшiн қажет болған 
жағдайда және тек заңда көзделген шектеулердің 
объектiсi бола алады[5].  

Жүріп-тұру бостандығына құқық бір мем-
лекет аумағы шегінде болсын, халықтың 
халықаралық қозғалысы шегінде болсын 
шектеусіз болып табылмайды, қос жағдайда 
да халықаралық құқық нормалары мемлекет-
терге өз азаматтарының, шетел азаматтары 
мен азаматтығы жоқ адамдардың жүріп-тұру 
еркіндіктерін шектеуіне мүмкіндік береді, алай-
да, бұл ретте мұндай шектеулердің мақсаттары 
мен шарттары міндетті түрде ескерілуі керек     
[6; 70 б.].  



№ 1 (33) 2014 ж. Қазақстан Республикасы Заң шығару институтының жаршысы  114

Жалғыз ерекше жағдай ретінде азаматтың 
өз еліне қайту құқығын атап көрсетуге болады. 
Азаматтық тиесілігі бойынша өз еліне қайту 
құқығына халықаралық актілердің кепіл бо-
луы мемлекеттің өз азаматтарын кері қабылдау 
міндетімен қамтамасыз етілуі тиіс. Осы ереже 
негізінде реадмиссия туралы екіжақты және 
көпжақты келісімдер жасалады. 

Реадмиссиямен байланысты негізгі мәселе-
лердің бірі 1951 жылғы 28 шілдедегі босқындар 
мәртебесі туралы конвенцияға сәйкес қайту елінде 
қауіп төнетін жағдайда мәжбүрлеп қайтарылуға 
жатпайтын тұлғалардың құқықтарын мемле-
кеттердің сақтауы болып табылады [7]. 

Одан басқа, 1984 жылғы 10 желтоқсандағы 
азаптауларға және басқа да қатыгез, адам-
гершiлiкке жатпайтын және ар-намысты қор-
лайтын iс-әрекеттер мен жазалау түрлерiне 
қарсы конвенция сәйкес (3-бап), егер оған азап-
тауларды қолдануға қауіп келтіретінін болжауға 
айтарлықтай негіз болса қандайда бір адамды 
басқа мемлекетке жіберуге, қайтаруға немесе бе-
руге жол берілмейді [8]. Бұл норманың қолданысы 
тұлғалар шеңбері бойынша шектелмегендіктен, 
азаптауларды қолдануға қауіп келтірілген кез 
келген адам реадмиссиялануға жатпайды. Осы 
саладағы жағдай мигранттар тарапынан ба-
спана беру немесе босқын ретінде тану тура-
лы өтініш беру бөлігіндегі құқықтарын асы-
ра пайдалануларының көптеген фактілерімен 
күрделенуде. Мемлекеттік билік органдары үшін 
олардың ішінен босқын деп тану немесе баспа-
на алу талаптарына шынайы сай келетіндерін 
іріктеп алу қиынға соғуда. Тиісті рәсімдер 
тексерістер өткізу мен елеулі уақыт шығынын 
талап етеді.

Сонымен қатар, назар аударарлық жағдай, 
Қазақстан тарапымен жасалған реадмиссия ту-

ралы келісімдерде де, реадмиссиямен байланы-
сты мәселелерді реттейтін өзге де нормативтік 
құқықтық актілерде де реадмиссиялауға жататын 
тұлға туралы тиісті ақапаратты оның туыстары 
мен жақындарына беру мүмкіндігі көзделмеген. 
Осы орайда ақпаратты қорғау мәселесі туындай-
ды. 

Ауыр науқастанған тұлғалардың реадмиссия-
лануы туралы мәселе де қосымша реттеуді қажет 
етеді. АҚТҚ инфекцияланған шетел азаматта-
рын елдеріне қайтару жөніндегі істерде Адам 
құқықтары жөнінде еуропалық сот (АҚЕС) 
өтініш беруші азаматы болып табылатын елдегі 
денсаулық сақтау жүйесінің мүмкіндіктері мен 
ауру дамуының кезеңдерін ескере отырып, 
әрбір істі жеке-дара әрі икемді тәртіпте қарайды 
(АҚЕС-тың 1997 жылғы 21 сәуірдегі Д. Мен 
Ұлыбритания ісі бойынша қаулысы).

Қорытындылай келе, белгілі болғандай, реад-
миссия туралы келісімдерді жасасу мен оларды 
іске асырудың қиындығы реадмиссия туралы 
келісімдерді іске асыру мақсатында туындайтын 
міндеттемелерді орындауға жұмсалатын елеулі 
қаржылай шығындармен, миграция мәселесін 
реттеу мен миграциялық саясатты жүргізуде түрлі 
әдістерді қолданумен, миграциялық заңнаманы 
гармонизациялаудағы қиындықтармен, ұлттық 
құқықтық жүйелердің ерекшеліктерімен, сондай-
ақ ведомствоаралық өзара іс-қимыл тетіктерін 
жетілдіру қажеттілігімен ұштасады. Бұл орайда, 
келісімдер нақты алынған мемлекетпен арадағы 
миграциялық процестер ерекшеліктері мен сипа-
ты ескеріле отырып әзірленуі тиіс деп санаймыз. 
Ал келісім мәтіндерінің мазмұнына келер болсақ, 
оны реадмиссиялауға жататын тұлғалардың 
құқықтары мен бостандықтарын сақтау 
кепілдіктерін қамтамасыз етуге бағытталған 
ережелерді енгізу арқылы жетілдіруге болады. 

